
Türk dünyasının görkəmli elm və ictimai 
xadimlərindən olan doktor İhsan Doğramacı 
Azərbaycan və ulu öndərimiz barədə olan 

söhbətlərindən birində demişdi ki, oxuduğum 
mətbuat vasitələrinin, çox təəssüf ki, hətta bir neçə 
siyasətçinin də Heydər Əliyev barədə olan bəzi 
mülahizələrini eşidəndə heyrətlənirəm: “Çünki 
bir çox adamlar türk tarixinin bu böyük simasının 
siyasi fəaliyyəti barədə danışarkən onun Naxçıvanın 
düşmən əlinə keçməsinə imkan verməməsini,  
1993-cü ilin yayında Bakıya qayıdandan sonra 
vətəndaş müharibəsinin qarşısını almasını, gənc 
müstəqil dövlətə qurtuluş gətirməsini deməklə 
kifayətlənirlər. Amma Heydər Əliyevin siyasi 
fəaliyyətinin ən möhtəşəm illəri sovet dönəmində 
Azərbaycan xalqına xidmət etməsi, heç nədən 
qorxmadan türk təəssübkeşliyi etməsi idi. Heydər 
Əliyevin həmin dövrdəki uğurlarının titanik siyasi 
fəaliyyət olduğunu hamı bilməlidir.”

Doktor bu qənaətlərində 
tamamilə haqlı idi. Çünki Heydər 
Əliyev Azərbaycana birinci 
rəhbərliyi dövründə öz şəxsi 
nüfuzu hesabına respublikamı-
zın sürətlə inkişafı üçün çox şey 
etmişdi. O, Moskvada, SSRİ 
Nazirlər Soveti Sədrinin birinci 
müavini vəzifəsində işləyərkən 
isə Qazaxıstan Respublikasına 
milli kadrın deyil, başqa millətin 
nümayəndəsinin rəhbər vəzifəyə 
göndərilməsinə açıq etiraz etmiş, 
Sov. İKP MK-nın Baş katibi Mixail 
Qorbaçova bunun yolverilməz 
olduğunu demişdi. O zaman 
bu şəkildə türk təəssübkeşliyi 
etmək kifayət qədər təhlükəli olsa 
da, Heydər Əliyev heç nədən 
çəkinməmişdi. 

Xatırladım ki, Azərbaycan 
və Türkiyə prezidentlərinin bu il 
iyunun 15-də Şuşada Müttəfiqlik 
Bəyannaməsi imzalamasından 
sonra bir türk ziyalısı ilə söhbətdə 
mən bu faktı yada salmışdım və 
həmsöhbətim Heydər Əliyevin 
Süleyman Dəmirəllə təmaslarının 
da məhz həmin illərdə başlandı-
ğını əlavə etmişdi. Yəni doktor 
İhsan Doğramacının ulu öndərimiz 

haqqında söylədikləri sırf həqiqət 
olduğuna görə heç kəsin yadından 
çıxmır və çıxmayacaq. 

Bu yazıda məhz həmin siyasi 
fəaliyyətin başlamasına zəmin 
yaratmış tarixin – Azərbaycan 
Kommunist Partiyası Mərkəzi 
Komitəsinin 14 iyul 1969-cu il 
tarixli plenumunda gündəliyə çı-
xarılmış və yekdilliklə bəyənilmiş 
kadr məsələsinin – bir çox 
sahələr üzrə ittifaq miqyasında 
ən geridə qalan Azərbaycan 
Respublikasına yeni rəhbərin 
seçilməsinin növbəti ildönümünü 
xatırladırıq.

Tarixçilərin fikrincə, həmin gün 
ölkəmizin çoxəsrlik dövlətçilik 
tarixində Heydər Əliyev epoxa-
sının başlandığı gün idi. İqtisad-

çılar həmin günü ölkədə xalq 
təsərrüfatının heç zaman olma-
yan sürətlə inkişafının təməlinin 
qoyulduğu gün kimi qeyd edirlər. 
Təhsil, səhiyyə, mədəniyyət 
sahəsində çalışanların da bir 
çoxu həmin tarixi özünəməxsus 
şəkildə qiymətləndirmişdir. Ancaq 
siyasətçilər 1969-cu ilin 14 iyulunu 
nə zamansa adını eşidəcəyimiz 
müstəqil Azərbaycan dövlətinin 
yaradılmasına çalışan uzaqgörən 
siyasətçinin sükan arxasına 
keçdiyi gün kimi qiymətləndirirlər. 
Doğrudur, Heydər Əliyev həmin 
günə qədər də Azərbaycan xalqı-
na misilsiz xidmətlər göstərmişdi. 
Ancaq iyulun 14-də onun fəaliyyət 
arenası qat-qat artmış və 
xidmətinin coğrafiyası daha böyük 
miqyas almışdı. 

Dərslik müəllifləri yazırlar ki, 
həmin tarix Azərbaycanın xilasının 
birinci mərhələsi, xalqın özünə 
qayıdış tarixidir. Dünya şöhrətli 
siyasi xadim öz müdrik fəaliyyəti 
ilə müasir tariximizin ən şanlı və 
parlaq salnaməsini yaradıb. Milli 
azadlıq məfkurəmiz haqqında 
yazanlar qeyd edirlər ki, həmin 
gün milli özünüdərkin, soykökə qa-
yıdışın başlanğıc dövrüdür. Çünki 
Azərbaycan xalqının şüurunda 
bu inqilabi dəyişikliyi məhz ulu 
öndərimiz yaradıb. Bu baxımdan, 
inamla demək olar ki, görkəmli 
dövlət xadiminin ölkəmizə 
rəhbərliyinin birinci dövrü, eyni za-
manda, milli özünüdərkin oyanma-
sının, soykökə qayıdışın başlanğıc 
mərhələsidir. Onun bütün fəaliyyəti 
xalqın milli dirçəlişi, milli qürur 

hisslərinin oyanması ideyasına 
əsaslanırdı.

Başqa bir məqama diqqət 
yetirək. Prezidentin İşlər 
İdarəsinin nəzdində fəaliyyət 
göstərən Prezident kitabxanasının 
elektron resurslarında qeyd 
edilir ki, 1969-cu ildən başlayaraq 
Azərbaycan iqtisadiyyatının 
gücləndirilməsi Heydər Əliyevin 
siyasi xəttinin əsasını təşkil edirdi. 
Bildirilir ki, ötən əsrin 60-cı illərində 
ölkəmiz iqtisadi vəziyyətinə görə 
keçmiş SSRİ-də ən geridə qalmış 
respublikalardan biri idi. Ölkəmizin 
imkanları yetərincə olsa da, təbii 
sərvətlərimiz digər müttəfiq res-
publikaların inkişafına yönəldilir, 
Azərbaycan xalqı isə çlətin 
vəziyyətdə yaşayırdı.

Tarixi sənədlərdən oxuyuruq 
ki, Heydər Əliyevin ilk rəhbərliyi 
dövründə Azərbaycanda 213 yeni 
iri sənaye müəssisəsi istismara 
verilib, dünyanın 65 ölkəsinə 350 
adda məhsul ixrac olunub. Həmin 
dövrdə Azərbaycanın milli gəlirinin 
ümumi həcmi 2,5 dəfə artıb. 
Moskvanın, eləcə də, keçmiş 
SSRİ-nin digər şəhərlərinin 170 
aparıcı elm və təhsil ocağına 10 
mindən çox azərbaycanlı oğlan və 
qız təhsil almağa göndərilib. Bu, 
Heydər Əliyev siyasi müdrikliyinin 
və uzaqgörənliyinin göstəricisi idi.

Daim yada saldığımız  
70-ci illərdə Bakıda, Naxçıvan-
da, Gəncədə, Mingəçevirdə, 
Lənkəranda, Xankəndidə bir-
birinin ardınca elektronika, elekt-
rotexnika, radiotexnika, cihazqa-

yırma, dəzgahqayırma... zavod 
və müəssisələri tikilib istifadəyə 
verilib. 1970-1982-ci illərdə 
Azərbaycanda tikilib istifadəyə 
verilmiş fabrik, zavod və digər 
sənaye-istehsal müəssisələrinin 
sayı əvvəlki 50 ildə tikilən 
müəssisələrin sayından qat-qat 
çox idi. Həmin illərdə görkəmli 
dövlət xadimi Heydər Əliyevin 
bilavasitə göstərişi və rəhbərliyi 
ilə Azərbaycanda 52 memarlıq 
abidəsində bərpa işləri aparılıb, 
650-dən çox tarix və mədəniyyət 
abidəsinin pasportu hazırlanıb.

Bu qeydlərimi ulu öndərin 
yuxarıda adını çəkdiyimiz 2001-ci 
il, yeni əsr və üçüncü minillik 
münasibətilə Azərbaycan xalqına 
müraciətindən seçdiyimiz bir sitat-
la başa çatdırıram: “Azərbaycanın 
müasir tarixində 1969-cu ildə dö-
nüş mərhələsinin təməli qoyuldu. 
Respublikanın dinamik inkişafı 
üçün kompleks proqramların 
işlənib hazırlanmasında yorulmaz 
fəaliyyət, misilsiz təşəbbüskarlıq 
və nəhəng enerji bütün 70-ci 
illərin bariz əlamətinə çevrildi. 
1970-1985-ci illər Azərbaycanın 
quruculuq salnaməsinə ən parlaq 
səhifələr kimi daxil olmuşdur. Bu 
gün tam əminliklə söyləmək olar 
ki, Azərbaycanın dövlət suveren-
liyi və iqtisadi müstəqilliyi, sis-
temli şəkildə artan xarici iqtisadi 
əlaqələri, dünya iqtisadiyyatına 
get-gedə daha dərindən inteqra-
siya olunması hələ 1970-1985-ci 
illərdə təməli qoyulmuş xalq 
təsərrüfatı potensialına əsaslanır... 
SSRİ dövlətinin dağılması 
ərəfəsində bir çox mütəxəssislər 
hansı müttəfiq respublikala-
rın iqtisadiyyatının müstəqillik 
şəraitində özünü təmin etməyə 
qadir olduğunu müəyyən etməyə 
cəhd göstərdilər. Aparılan təhlillər 
göstərirdi ki, keçmiş SSRİ-də cəmi 
2 respublika tam müstəqil olaraq 
öz iqtisadiyyatını idarə edə bilər. 
Bu respublikalardan biri məhz 
Azərbaycan idi”.

İttifaq MİRZƏBƏYLİ,  
“Xalq qəzeti”

Bu gün əminliklə söyləmək olar ki, Azərbaycanın 
dövlət suverenliyi və iqtisadi müstəqilliyi, sistemli 
şəkildə artan xarici iqtisadi əlaqələri, dünya 
iqtisadiyyatına get-gedə daha dərindən inteqrasiya 
olunması hələ 1970 – 1985-ci illərdə təməli qoyulmuş 
xalq təsərrüfatı potensialına əsaslanır. 

Ümummilli lider Heydər Əliyevin 2000-ci 
il dekabrın 29-da yeni əsr və üçüncü minillik 

münasibətilə Azərbaycan xalqına müraciətindən

SSRİ dönəmində Azərbaycanın iqtisadiyyatının, elm və 
mədəniyyətinin inkişafına, milli kadrların yetişdirilməsinə 
böyük səylər qoyan Heydər Əliyev nə vaxtsa ölkəmizin müstəqil 
olacağına inanırdı. Təbii ki, o zamanlar bütün bu işlər 
görülməsəydi, müstəqil dövlət quruculuğu vəzifəsinin həyata 
keçirilməsi çox ciddi çətinliklərlə qarşılaşardı.

İlham ƏLİYEV 
Azərbaycan Respublikasının Prezidenti 

Heydər Əliyev epoxasının başlandığı gün 

(əvvəli 1-ci səhifədə)
Bu müddətdə Azərbaycanın 

həyata keçirdiyi fəal diplomatiya 
artıq tarixə çevrilmiş Ermənistan–
Azərbaycan, Dağlıq Qarabağ 
münaqişəsi haqqında həqiqətləri 
dünya ictimaiyyətinə çatdırmağa, 
erməni yalanlarını ifşa etməyə 
imkan verdi. Ermənistan 
beynəlxalq informasiya məkanında 
və diplomatiya sahəsində əvvəlki 
dövrdə əldə etdiyi üstünlükləri 
tədricən itirdi. Dövlətimizin 
başçısının vədində ölkəmizin 
bütün sahələr üzrə inkişaf edəcəyi 
də öz əksini tapırdı. Axı iqtisadi 
cəhətdən qüdrətli olmayan 
dövlət heç nəyə qadir ola bilməz. 
İqtisadiyyatı möhkəm olmayan 
dövlətin güclü ordusu da olmaz. 
Ona görə də dövlətimizin başçısı 
ilk günlərdən vəd verdiyi kimi, 
tarazlı xarici siyasət yeritməklə, 
xarici investisiyaların cəlb 
olunması ilə ölkə iqtisadiyyatının 
inkişaf etdirilməsi istiqamətində 
fəaliyyətini gücləndirdi. Eyni 
zamanda, Azərbaycanın 
digər dövlətlər və beynəlxalq 
təşkilatlarla əməkdaşlığı 
genişləndirildi. 

Faktlar da təsdiqləyir ki, 
dövlətimizin başçısı ölkəyə 
rəhbərlik etdiyi ilk gündən bütün 
sahələrin inkişafını diqqət 
mərkəzində saxlayıb.  
2003-2008-ci illər ərzində 
Azərbaycanda ümumi daxili 
məhsul 7,3 milyard manatdan 
30,7 milyard manatadək artırıldı. 
Adambaşına düşən ümumi daxili 
məhsulun həcmi 5800 dollara 
çatdı ki, bu da keçid dövründə 
yaşayan dövlət üçün çox böyük 
rəqəm idi. Azərbaycan 2004-
2008-ci illər ərzində iqtisadi artım 
sürətinə görə dünyada birinci yeri 
tutdu. 2003-2008-ci illər ərzində 
sənaye istehsalı 2,7 dəfə artdı.

Həmin illər ərzində  
minimum pensiyanın məbləği 4,  
minimum əməkhaqqı, orta 
əməkhaqqı 3,6 dəfə artırılıb. Əgər  
2003-cü ildə yoxsulluq şəraitində 
yaşayanların sayı əhalinin 49 
faizini təşkil edirdisə, 2008-ci 
ilin yekunlarına görə, bu rəqəm 
14 faizə düşüb. Eyni zamanda, 
2003-cü ildən başlayaraq, 
ordu quruculuğu prosesi çox 
sürətlə gedib. Ordunun hazırlıq, 

peşəkarlıq səviyyəsinin artırılması, 
maddi-texniki bazasının 
möhkəmləndirilməsi prioritet 
vəzifə kimi qarşıya qoyulub. Qısa 
vaxt ərzində Azərbaycanın hərbi 
xərcləri 163 milyon dollardan 
1 milyard 850 milyon dollara 
çatıdırıldı.

Prezident İlham Əliyevin 
ölkəyə rəhbərlik etdiyi ilk illərdə 
dövlət büdcəsi on dəfədən 
çox artdı. Əgər 2003-cü ildə 
Azərbaycanın dövlət büdcəsi  
1,2 milyard dollar təşkil edirdisə, 
2008-ci ildə 15 milyard dollara 
bərabər olub. Azərbaycanın 
valyuta ehtiyatları böyük 
həcmdə artdı. Verilən bütün 
vədlər artıqlaması ilə həyata 
keçirlir. Bu vədlər sırasında 
ərazi bütövlüyümüzün təmin 
olunacağı, didərgin salınmış 
soydaşlarımızın öz yürdlarına 
qayıdacaqları, düşmənin işğal 
etdiyi ərazilərimizdən qovulacağı 
vədi diqqəti xüsusi çəkirdi. Etiraf 
edək ki, Ermənistanın daha 
güclü göründüyü həmin dövrdə 
ərazilərimizin işğaldan azad 
olunacağı vədi inandırıcı deyildi. 
Bəziləri buna şübhə ilə yanaşırdı. 
Yəni, doğrudanmı, Azərbaycanın 
ərazi bütövlüyü təmin olunacaq? 
Bu məsələ o dövrdə xalqımızın 
ən ağrılı problemi idi. On səkkiz 
il əvvəl verilmiş “Azərbaycan 
öz doğma torpaqlarını nəyin 
bahasına olursa-olsun, azad 
edəcəkdir” vədi hər kəsdə 
əminlik, inam yaratmışdı. Bundan 
ötrü, ilk növbədə, nizami ordu 
formalaşdırmaq tələb olunurdu. 

Hər bir ölkənin 
özünümüdafiə hüququ var 

Ermənistanın işğal siyasəti 
əbədi ola bilməzdi. Azərbaycanın 
sürətli inkişafı, özünümüdafiə 

hüququndan istifadə edərək 
güclü ordu formalaşdırmaq 
istiqamətində həyata keçirdiyi 
siyasi kurs həm Ermənistanın, 
həm də havadarlarının 
narahatlığına səbəb olurdu. 
Bəzən də “ Azərbaycan sürətlə 
silahlanır” - deyib ölkəmizə 
təzyiq də göstərirdilər. Ancaq, 
respublikamızın inkişafını gözü 
götürməyənlər sanki hər bir 
ölkənin özünümüdafiə hüququ 
olduğunu, bu hüququn BMT 
Nizamnaməsi ilə tənzimləndiyni 
unudurdular. Dövlətimizin başçısı 
dəfələrlə bəyan etmişdi: “Əgər 
görsəm ki, danışıqlar artıq 
tamamilə səmərəsizdir, bizim 
başqa yolumuz qalmayacaq. 
Bunu hamı bilsin – düşmən, onun 
havadarları və bu məsələ ilə 
məşğul olan vasitəçilər. Həmişə 
sözümün üstündə durmuşam. 
Azərbaycan xalqına nə 
demişəmsə, onu da etmişəm. Bu 
məsələdə də sözümün üstündə 
durdum və artıq biz qələbəni qeyd 
edirik”.

Bütün bunlara əsaslanaraq, 
ilk növbədə, ordu quruculuğu 
istiqamətində mühüm əhəmiyyətli 
tədbirlər həyata keçirildi. 
Prezident, Ali Baş Komandan da 
çıxışlarında qeyd edirdi ki, bu illər 
ərzində mənim işimin əsas hissəsi 
ordu quruculuğuna həsr edilmişdir. 
Qarşıda duran əsas vəzifə 
ordumuzun necə gücləndirilməsi, 
ən müasir silahlarla təchiz 
edilməsi, hərbçilərin sosial 
müdafiəsinin yaxşılaşdırılması, 
döyüş qabiliyyətinin artırılması 
idi. Təbii ki, bunlar asan məsələ 
deyildi. Çünki yeni hərbi 
şəhərciklər yatarmaq, köhnələrini 
əsaslı təmir edərək yenidən 
qurmaq, ordunun maddi-texniki 

bazasını gücləndirmək və ən 
müasir silah-sursatla təmin etmək 
üçün təkcə maddi vəsait kifayət 
etmir, eyni zamanda, diplomatik, 
siyasi səylərin göstərilməsi də 
zəruri idi. Bu məsələlər tədricən öz 
həllini tapdı. Azərbaycanın hərbi 
büdcəsi ildən-ilə artırıldı. Dövlət 
başçısının təşəbbüsü ilə Müdafiə 
Sənayesi Nazirliyi yaradıldı. 
Azərbaycan öz hərbi təchizatını 
bir çox ölkələrdən təmin etmək 
istiqamətində qətiyyətli addımlar 
atdı və buna nail oldu. 

Ordumuzun tələbatı 
tədricən yüksək dərəcədə daxili 
istehsal hesabına təmin edildi. 
Azərbaycanda 1000-dən çox 
adda hərbi təyinatlı məhsul 
istehsal edildi, o cümlədən, 
ən müasir silah-sursat. Ordu 
quruculuğu, əsgər və zabitlərin 
maddi-məişət problemlərinin 
həlli, təqaüdə çıxmış hərbçilərin 
məişət problemlərinin dövlət 
tərəfindən həll olunması, 
onlara mənzillərin verilməsi, 
iş şəraitinin yaxşılaşdırılması 
diqqət mərkəzində saxlanıldı. 
Bütün hərbi şəhərciklərimiz, hərbi 
bazalarımız yenidən quruldu və 
bu gün ən yüksək standartlara 
cavab verir. Prezident, Ali Baş 
Komandan ötən ilin sonlarında 
işğaldan azad edilmiş Zəngilan 
və Qubadlı rayonlarına səfərləri 
zamanı hərbi xərclərin artırılması 
məsələsinə münasibət bildirərkən 
dedi: “Mənim təşəbbüsümlə hərbi 
xərclər artırılır. İlk növbədə, ona 
görə ki, müharibə zamanı biz bir 
çox silah-sursatdan istifadə etdik, 
onları bərpa etmək lazımdır. Eyni 
zamanda, müasir texnikanın 
bundan sonra da alınması 
nəzərdə tutulur. Bundan sonra da 
ordumuzun müasirləşdirilməsi, 

ordumuzun döyüş potensialı, 
ordumuzun peşəkarlığı daim 
diqqət mərkəzində olacaq”.

Dövlət başçısı bildirdi ki, bir 
neçə ildən sonra nəyin baş verə 
biləcəyinə heç kim təminat verə 
bilməz, ona görə də, Azərbaycanın 
həmişə güclü ordusu olmalıdır. 
Müqayisə üçün qeyd edək ki, bu 
gün Azərbaycanın hərbi büdcəsi 
Ermənistandan 4,5 dəfə çoxdur.

Prezident İlham Əliyevin 
qətiyyətli və prinsipial mövqeyi 
hərb meydanında olduğu kimi, 
diplomatiya meydanında da 
uğurlarımızı şərtləndirirdi. Vətən 
müharibəsinin 44 günü ərzində 
dövlətimiz, beynəlxalq hüquq 
prinsiplərini, xüsusilə BMT 
Nizamnaməsinin 51-ci maddəsini 
rəhbər tutub öz ərazilərini azad 
etmək hüququndan istifadə 
edərək uğurlu və genişmiqyaslı 
əks-hücum əməliyyatları həyata 
keçirdi.

Azərbaycan tarixinə  
yazılmış şanlı səhifə

10 noyabr 2020-ci il. Bu 
tarix xalqımız, eləcə də, dünya 
azərbaycanlıları üçün heç vaxt 
unudulmayacaq. Azərbaycan 
30 illik işğala son qoyaraq 
Ermənistan üzərindəki qələbəni 
rəsmiləşdirdi. Prezident, Ali Baş 
Komandan İlham Əliyev həmin 
günü qiymətləndirərkən deyib: “Bu 
gün ölkəmiz üçün tarixi bir gündür. 
Bu gün Ermənistan – Azərbaycan, 
Dağlıq Qarabağ münaqişəsinə son 
qoyulur. Hesab edirəm ki, indicə 
imzalanmış üçtərəfli bəyanat 
məsələnin həlli istiqamətində 
son nöqtə olacaqdır. Bu bəyanatı 
Azərbaycan Prezidenti, Rusiya 
Prezidenti və Ermənistan baş 
naziri imzalamışlar”.

Prezident İlham Əliyev 
strateji hədəfləri düzgün 
müəyyənləşdirərək və məqsədə 
çatmaq üçün zəruri mexanizmləri 
formalaşdıraraq Azərbaycanın 
ərazi bütövlüyünün bərpasına nail 
oldu.

Sentyabrın 27-də Ermənistanın 
başladığlı müharibə 44 gün 
ərzində Azərbaycanın parlaq 
qələbəsi ilə başa çatdı. Artıq 
Azərbaycan xalqının səbri 30 illik 
işğaldan tükənmişdi. Dövlətimizin 
başçısı Ermənistan baş nazirinə 
son görüşlərdə bu barədə bir 
neçə dəfə xəbərdarlıq etmişdi. 
Demişdi ki, siz odla oynamayın, 
Azərbaycan xalqının səbri ilə 
oynamayın: “Siz Azərbaycan 
xalqını tanımırsınız, siz 
tanıyacaqsınız bizi, amma gec 
olacaq. Düz yola gəlin, çıxın bu 
torpaqlardan, bu torpaqlar sizə 
mənsub deyil. Amma nə etdilər? 
Orada qanunsuz məskunlaşma 
aparmaq üçün beynəlxalq hüququ, 
beynəlxalq konvensiyaları, 
o cümlədən, Cenevrə 
konvensiyalarını kobudcasına 
pozdular”.

Vətən müharibəsi möhtərəm 
Prezidentimiz, Silahlı Qüvvələrin 
Ali Baş Komandanı İlham Əliyevin 
yenilməz iradəsi və müzəffər 
ordumuzun qəhrəmanlığı 
sayəsində tarixi qələbə ilə başa 
çatdı. Azərbaycan müharibənin 
əvvəlcədən sülhə məcburetmə 
əməliyyatı olduğunu, qan tökmək 
və torpaq qəsb etmək məqsədi 
güdmədiyini bildirirdi. Dövlətimizin 
başçısı Vətən müharibəsi davam 
edən zaman dünyanın 30-dan 
artıq aparıcı kütləvi informasiya 
vasitələrinin nümayəndələrinə 
verdiyi müsahibələrdə də bunu 
xüsusi vurğuladı. Azərbaycanın 

müharibəni hər an saxlaya 
biləcəyini dedi və bildirdi ki, 
Ermənistan işğal etdiyi əraziləri 
tərk etmək barədə öhdəlik 
götürməli, vaxt cədvəli təqdim 
etməlidir. Ancaq qarşı tərəf 
əvvəlcə bununla razılaşmadı və 
özü müəyyən şərt irəli sürdü... 
Bu da ona baha başa gəldi. 
Noyabbrın 10-da məğlubiyyət 
bəyanatını imzalamaqdan 
başqa ayrı yol tapmadı. 
Ermənistan tərəfindən bu 
bəyanatın imzalanması isə sülhə 
məcburetmə əməliyyatının uğurla 
bitməsinin təsdiqi oldu. 

Azərbaycan döyüş 
meydanında sübut etdi ki, 
münaqişənin hərbi-siyasi həll 
yolları var idi. Halbuki, mövcud 
status-kvonu saxlamaqda maraqlı 
olan bir sıra qərəzli beynəlxalq 
təşkilatlar və Ermənistanın 
tərəfdarları münaqişənin hərbi-
siyasi yolla həllinin mümkünsüz 
olduğunu iddia edirdilər. Düşmən 
kapitulyasiya aktına imza atmağa 
məcbur edildikdən sonra bu 
iddiada olanlar fakt qarşısında 
aciz qaldılar.

Bu gün Prezident, Ali Baş 
Komandan İlham Əliyevin 
rəhbərliyi ilə qəhrəman 
ordumuzun işğaldan azad 
etdiyi tarixi torpağlarımızda 
üçrəngli bayrağımız dalğalanır. 
Dövlətimizin başçısı əminliklə 
bildirib ki, bundan sonra həmin 
torpaqlarda biz yaşayacağıq, 
necə ki, əsrlər boyu yaşamışıq, 
bizim xalqımız yaşayıb. Bundan 
sonra da hər birimizin borcu 
Azərbaycanın mövqeyini müdafiə 
etməkdir. İndi həmin ərazilərdə 
tikinti, abadlıq, yenidənqurma və 
bərpa işləri uğurla davam edir. 
Dövlət başçımızın qeyd etdiyi 
kimi, həmin ərazilər cənnətə 
dönəcək: “ Həmişə sözümün 
üstündə durmuşam. Azərbaycan 
xalqına nə demişəmsə, onu 
da etmişəm. Bu məsələdə də 
sözümün üstündə durdum və artıq 
biz qələbəni qeyd edirik”.

Əliqismət BƏDƏLOV, 
“Xalq qəzeti”

Prezident İlham Əliyev: 
Həmişə sözümün üstündə durmuşam 


